
					ఈ పుట అచ్చుదిద్దబడ్డది

జలజాక్షి! నినుఁ గూడి సాకేతపురము - గలవాఁడ నని కాని కాన నొండొకటి,

కలకంఠి! నినుఁ గూడి కనకహర్మ్యములు - గలవాఁడ నని కాని కాన నొండొకటి,

అలివేణి! నినుఁ గూడి యఖిలభోగములు - గలవాఁడ నని కాని కాన నొండొకటి,

నెలఁతుక! నినుఁ గూడి నిఖలసౌఖ్యములు - గలవాఁడ నని కాని కాన నొండొకటి,

యిది మహారణ్యమై యిప్పుడు తోఁచె - నిది పర్ణశాలయై యిప్పుడు తోఁచె,

నిది నాకుఁ దపముగా నిప్పుడు తోఁచె - నిది నాకు దుఃఖమై యిప్పుడు తోఁచేె1250

నేలె మహీపుత్రి! యేలె మృగాక్షి! - యేలె సరోజాక్షి! యేలె లతాంగి!

యేలె వధూమణీ! యెన్నిచందములఁ  - గ్రాలుచునున్నాఁడఁ గటకటా!యనవు,

అలసయాసముల బా గంచల కిచ్చి - లలితాంఘ్రిరుచి ప్రవాళంబుల కిచ్చి

వరకుచోన్నతి చక్రవాకుల కిచ్చి - కరములకెంపు పంకజముల కిచ్చి

మెయిచాయ క్రొక్కారుమెఱుఁగుల కిచ్చి - నయనవైభవము మీనములకు నిచ్చి

చల్లనిముఖదీప్తి చంద్రున కిచ్చి - తెల్లనినగవు చంద్రికలకు నిచ్చి

చెలువంపుఁబలుకు రాచిలుకల కిచ్చి - యలకలనునుఁగాంతి యళులకు నిచ్చి

సన్నపునడు మాకసంబున కిచ్చి - నిన్ను దైవము మ్రింగెనే నేఁడు సీత!

హావామలోచన! హాపద్మగంధి! - హావారిజానన! హాసీత!" యనుచు

వివశుఁడై రామభూవిభుఁడు నల్వగలఁ - దవిలి దీనతఁ బొంది తమ్మునిఁ జూచి
1260

“యేదెసఁ బోయెనో యిందీవరాక్షి - పోదమా లక్ష్మణ! భూమిజ వెదుక?

నొలసి యీపొదలలో నున్నదో పోయి - పిలుతమా లక్ష్మణ! పృథ్వీతనూజ

నేతరుబాటుల కేగెనో యింతి? - చూతమా లక్ష్మణ! శుకమంజువాణి?

యిత్తమ్మికొలఁకుల కేగెనో సీత - వత్తమా లక్ష్మణ! వనజాక్షి నరసి?"

యని యిట్టు పలుమఱు నతిదీనవృత్తి - మనమునఁ గొని జాలి మఱిమఱి తూలి

ధరియింపరాని వేదనలతో రామ - ధరణివల్లభుఁడు గౌతమి చేరఁబోయి

"యోలోకపావని! యోలోకమాత! - యీలోకపావని నెఱుఁగవే సీత?

నోలోకబాంధవ! యోకరసాక్షి! - యేలీలనైన నీ వెఱుఁగవే సీత?

నోసర్వసంచార! యోజగత్ప్రాణ! - యాసీత నెఱుఁగవే యనఘ! నీవైన

నెలదీఁగ! కానవే యెలదీఁగ బోఁడి - జలజంబ! కానవే జలజాతగంధి?
1270

హరిమధ్యఁ గానవే హరిరాజ! నీవు? - కరిరాజ! కానవే కరిరాజగమన?

హరిణంబ! కానవే హరిణాయతాక్షిఁ - బరభృత! కానవే పరభృతవాణి?

నళినాథ! కానవే యలినీలవేణిఁ? - దిలకంబ! కానవే తిలకాంచితాస్య?"

ననుచు విభ్రాంతుఁడై యిటుల నందందఁ - జనిచని వెదకుచు జాలిఁ దూలుచును

నెడపక యిబ్భంగి నెందు వైదేహిఁ - దడవి కానక జనస్థానంబు వెడలి,

విన్ననై విరహార్తి వివశుఁ డై యున్న - యన్న నీక్షించి యిట్లనియె లక్ష్మణుఁడు.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 17 జనవరి 2024న 20:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

